
 

 

 

Aqqalu C. Jerimiassen UPA 2022/149_1 

Atassut 18. Maj 2022 

 

Apeqquteqaat aallaavigalugu oqallisissatut siunnersuutigaara, qanoq ililluni suliffinni sulisut 

ilorrisimaarnerat annertusisissinnaaneripput napparsimalluni sulinngitsoornerit 

sapinngisamik appartinniarlugit. 

(Inatsisartunut ilaasortaq Anna Wangenheim, Demokraatit) 

Sulisinnaasut tamaasa atorfissaqartippagut.  

Siornatigut suliffissaaleqineq ukiualunnguit matuma siorna ajornartorsiutaasimangaluarpoq, 

maannali tamanna killormut inissisimalersimavoq, inuiaqatigiit sulisussameerput. 

Taamaattorli illuanittaaq tusartarparput nunaqqaterpassuagut amerlangaartut sulerineri 

ilisimaneqanngitsut, suliffissarsiortutut suliffissaaleqisutulluunniit nalunaarsorsimanngitsut. 

Maannali sulisartut, atorfilli namminersortullu ataatsimut tamaasa isiginiassangaanni, 

ajornartorsiutip qitia ataasinngorsarniassallugu ajornakusoorsinnaangaluaq oqallisigissallugu 

pisariaqarpoq. 

Sulisitsisumiik sulisumut pisortat suliffeqarfiutaanni attaveqatigiinneq qanoq ittuunersoq 

misissussallugu soqutiginartuusinnaavoq, tassami uippakajaarnerit qasoqqarujussuarnerillu 

tusarsaajuartillugit pisortat suliffeqarfiutaanni, miserratigisinnaanngilarput iliuusissat 

pitsanngorsaataasinnaasut inuiaqatigiinni qallussallugit. 

Sumik tamanna pissuteqarpa? Sooruna maanna taama tusarsaatigilersoq uippakajaarnermik 

eqqungaasarneq sulinermut atatillugu?  

Ukiuni kingullerni suliffeqartarnikkut arlaannik nammassinnaanngisatsinnik immitsinnut 

tatisimasuulerneqarsimanerput killiffiulersimanerpa? 

Piffissanngorsorinarpoq, suliffeqartarnermut tunngatillugu nutaamik periussissiortariaqalerneq. 

Suna tamaat sulisitsisumiik sulisumut misissuinikkut, suleriuseruna qanoq ittoq ornigineqartoq, 

tamakku tamaasa qulaarlugit suliamik annertuumik misissuerujussuarnikkut periusissaq nutaaq 

inuiaqatigiinnut nunatsinnut tulluuttoq nanineqarsinnaalissammat.  

Qallunaat nunaanni sulisarneq sapaatip akunneranut akunnerni 37-ini sulisarneq atuuppoq, taannali 

ilumut ilaarlugu inissiissanersugut eqqarsaatissaavortaaq. Imaluunniit sapaatip akunneranut ullut 

suliffiit taamannak amerlassuseqarnissaat piffissanngorsimannginnerpattaaq nalilersussallugu? 



Kinaluunniimmi suliffimmini piginneqataasutut misigisimatinneqartoq, akisussaaqataasutut 

misigisimatinneqartoq sulilluarnerusarmat inerisitaqarnerujuartarlunilu. 

Tamassumallu angusinnaanissaanut suliaqassatilluta nunat allat immaqa ilaarsinianngikkaluarlugit, 

qimerluuataarsinnaavarput, inuiaqatigiinniuna qanoq innikkut sulinngitsoortarnerit, 

peqqiilliortarnerit uippakajaalertarnerilluunniit piulersartut. 

Assersuusiulaaraanni, nunani allani piffissap qanoq ilinera malillugu sulisarnitik 

nalimmassartarpaat, uagut qallunaat nunaannut nalimmattunik aaqqissuussiffigineqarnikuuvugut 

amerlanertigut. Taakku ilumut tulluartuujuaannarnersut qularnarpoq. 

Tassami nunatsinni assersuutingalugu asiartarnerit aallartittarneri, qanorlu innikkut 

suungaluarnersunik pinngortitamut tunngassuteqartunik sungiusimasatsinnik suliffik 

peqqutingalugu angunngitsuugaqartaleraangatta, suliniarnitsinnuttaaq tamanna 

eqquinerlussinnaasarmat. 

Illuatungaaniilli aamma immitsinnut qiviarsinnaasariaqarpugut, immitsinnullu piumaffiginerulluta. 

Sutigummi tamatigut allat avataaneersut pisuutittuaannarsinnaannginnatsigit. 

Ingerlariaqqissaguttami immitsinnullu kivinnerulissagutta annertuumik immitsinnut 

piumaffigisinnaasariaqarpugut sulilluarlutalu. 

Uaguttaaq Inatsisartuusugut inuiaqatigiinnut tarrarsorfissaqqilluinnarpugut, takusinnaavarpummi 

ulluni makkunani Inatsisartuni ataatsimiinnissaq unitsinneqangajanneqartartoq cleareqqasut 

amerlangaarmata. Tamannattaaq pitsanngornissaanut uagut nammineq suliassaqarpugut. 

Namminiilivinniarnermi oqaasiinnaassanngippat, sukataarumanerput oqaasiinnaassanngippat, 

sapernatalu oqartuassagutta aamma sulilluarnikkut piviusunngortittariaqarparput. 

Uagut ulluinnarni qanoq inooriaaseqarnerput malillugu nalimmassaanitsigut suliffimmi 

ilorrisimaarneruneq inerisitaqarnerusinnaanerlu angujartulersinnaavagut. 

Oqallisissiaqartumut Atassummiit qujavugut.    


